
Bir qərinəlik acımız 

20 Yanvar faciəsindən 33 il keçir 

20 Yanvar faciəsindən bir qərinə ötür. Amma bu məşum tarixin acı 
yaşantıları hələ də unudulmur. Ümumiyyətlə, elə yaralar var ki, heç zaman 
qaysaq bağlamır, sağalmır.  

1990-cı il yanvarın 19-dan 20-nə 
keçən gecə xalqımızın həyatında 
bəlkə də ən uzun gecədir. Gecəyə 
işıq salan qəhrəman oğul və qızla-
rımızın dillərdə dastana çevrilmiş 
hünəridir. Bəli, Azərbaycan xalqını 
azadlığa aparan yolun ilk cığırlarını 
məhz 20 Yanvar şəhidləri açıblar. 
Buna görə onların ruhları qarşısında 
minnətdarıq.

Şəhidlər xiyabanında  ümummilli 
matəm gününə ciddi hazırlıq görülür. 

İşlər sabahadək yekunlaşdırılacaq.
Qeyd edək ki, ərazidə Bakı 

Şəhər İcra Hakimiyyətinin nəzarəti 
ilə müvafiq qurumlar tərəfindən 
qərənfillərdən xüsusi kompozisi-
yalar hazırlanır. Bu işə təcrübəli 
mütəxəssislər, landşaft dizaynerləri 
cəlb olunub.

Bakı Şəhər İcra Hakimiyyətinin 
qurumları tərəfindən Şəhidlər xiya-
banında geniş təmizlik və abadlıq 
işləri görülüb,  ağacların budaqları,  
bəzi  kollar  budanıb,  qazon örtü-
yü yenilənib,  yeni güllər və  kollar  
əkilib,  işıq dirəkləri rənglənib, səkilər 
və bütün ərazi yuyulub, xiyabandakı 
hər iki məşəldə profilaktika aparılıb. 
İşlər bu gün də davam etdirilir.

Xiyabanı ziyarət edənlər arasında  
Ağdam 35 saylı tam orta məktəbinin 
müəllim və şagird heyəti də var idi. 
Məktəbin psixoloqu Esmira Muxta-
rova 20 Yanvar faciəsinin xalqımızın 
başına gətirilən ən ağır faciələrdən 
olduğunu bildirdi. Məktəbin müəllimi 
Aynurə Behbudova isə 20 Yanvar 
faciəsinin canlı şahidi olduğunu 
söylədi. Bildirdi ki, o, həmin gecəni 

yaxşı xatırlayır:
–Hadisə baş verən vaxt mən 

Mirqasımov adına Respublika Kli-
nik Xəstəxanasında müalicə alır-
dım. Həmin gecə baş verənlər 
dəhşət idi. Xəstəxanaya gətirilən 
yaralılar çox ağır halda idilər. Birinin 
qolu, birinin ayağı yox idi. Əliyalın 
insanların üzərinə ağır hərbi tex-
nika yeridilmişdi. Sovet əsgərləri 
xəstəxananı belə atəşə tutmaqdan 
çəkinməmişdilər. Əgər həmin axşam 

ehtiyatla aşağı əyilməsəydim, bəlkə 
mən özüm də indi burada yatırdım. 
Çünki ertəsi günü özümüzə gələndə 
xəstəxananın qapı-pəncərələrinin 
gülləbarandan dəlik-deşik olduğunu 
gördük.

35 saylı məktəbin şagirdi Yusif 

Qasımzadə də 20 Yanvar faciəsinin 
Azərbaycan xalqına qarşı xüsu-
si amansızlıqla həyata keçirilmiş 
qətliam olduğunu,  sovet ordusunun 
sivil insanlara qarşı gözünü qırpma-
dan atəş açdığını bildirdi. 

Sabunçu rayonu 67 nömrəli tam 
orta məktəbin sinif müəllimi Sevinc 
Ağalarova dedi ki, Şəhidlər xiyabanı-
na gəlməyi özünə mənəvi borc bilir. 
O, hər il şagirləri ilə buranı ziyarət 
edir. Şəhidlərimizin ruhuna fatihə 
verməklə sanki özündə bir dinclik ta-
pır. Onların xatirəsi hər birimiz üçün 
müqəddəsdir. 

Cəbrayıl rayonu Dirili Qurba-
ni adına Soltanlı kənd tam orta 
məktəbinin ibtidai sinif müəllimi 
Səbinə Həşimova bu faciənin xal-
qımızın həyatına ümummilli hüzn 
günü kimi düşdüyünü dedi. Lakin 
bu haqda həm övladlarına, həm də 

şagirdlərinə qürurla söz açdığını 
söylədi. Çünki həmin gün xalqımız 
öz müstəqilliyi uğrunda meydanla-
ra, küçələrə çıxıb. “Mən tez-tez bu 
haqda söz düşəndə şagirdlərimə 
bildirirəm ki, Azərbaycan uzun illər 
sovet imperiyasının tərkibində olub. 
Lakin indi biz azad, suveren və 
müstəqil dövlətdə yaşayırıq. Buna 
görə də 20 Yanvar şəhidlərinin qar-
şısında özümüzü borclu saymalıyıq”. 

Xiyabanda Beynəlxalq Avrasi-
ya Mətbuat Fondunun prezidenti 
Umud Rəhimoğlu ilə görüşdük. 20 
Yanvar faciəsinin ağrı-acısı ilə bağlı 
keçirdiyi üzüntü onun çöhrəsinə də 
yansımışdı. Ona yaxınlaşıb fikirlərini 
almaq istədikdə nə qədər kövrəlmiş 
olsa da, özünü toparlayıb dedi: 

– 20 Yanvar ümumxalq hüzn gü-
nüdür. Xalqımızın tərcümeyi-halında 
çox böyük bir faciəli tarixdir. 90-cı 
illərdə sovetlər dağılan dönəmdə çox 
böyük acılar yaşadıq.  Bu məkanın 
tərcümeyi-halı belədir ki, bura 100 il 
öncə də Çəmbərəkənd qəbiristanlığı 
olub. Bura Bakı Türk Şəhidliyi kimi 
də anılıb. O vaxt Azərbaycanın çox 
böyük ziyalıları burada dəfn olunub-
lar. Əbdürrəhimbəy Haqverdiyev, 
Cəlil Məmmədquluzadə, komandan-

lar, cümhuriyyət qurucuları zamanın-
da burada dəfn edilmişdilər. 1939-cu 
ildə buranı parka çevirdilər və xalqın 
yaddaşını silməyə çalışdılar. 

1990-cı il yanvarın 19-dan- 
20-nə keçən gecə hadisələr gözlərim 
önündə baş verib. Hadisələrin canlı 
şahidi olmuşam. Bu məzarların qa-
zılmasının şahidiyəm. Şəhidlərimizin 
dəfninin iştirakçısı idim. Böyük 
hüzn yaşadıq. Həmin vaxtlar 
azərbaycanlıların Ermənistandan 
çox böyük deportasiyası da olmuşdu. 
1980-ci illərin sonunda Ermənistan 
ərazisində azərbaycanlı qalmamış-

dı. Azərbaycanlıları didərgin saldıq-
dan sonra Qarabağa keçdilər. Top-
xana hadisələri başlamışdı. Burada 
isə köməksiz, səsi heç yana çat-
mayan əliyalın xalqımızın meydan-
lara çıxmaqdan başqa yolu yox idi. 
Həmin vaxt xalqımızın üz tutduğu 
məkan Azadlıq meydanı idi. Erməni 
lobbisi tərəfindən həmin vaxt so-
vet rəhbərliyinə azərbaycanlıların 
cəzalandırılması tapşırığı verilmiş-
di. SSRİ rəhbəri olmuş Mixail Qor-
baçov  sovetlər ərazisində bütün 
münaqişələrin əsasını qoymuşdu. 
Həmin konfliktlərin ən dəhşətlisi, ən 
ağırı 20 Yanvar faciəsidir. Bilirsiniz 
ki, Gürcüstanda aprel hadisələri ol-
muşdur. Pribaltika ölkələrinə sovetlər 
birliyinin basqısı olmuşdur, Orta Asi-
yada digər hadisələr baş vermişdi.

 Ancaq heç biri 20 Yanvar faciəsi 
ilə müqayisə edilə bilməz.  

Allah şəhidlərimizə rəhmət 
eləsin! 

Elçin ABBASOV, 
Elşən AĞALAR (foto),  

“Xalq qəzeti”

İqtisadi islahatlar təhlil hədəfində
İqtisadi İslahatların Təhlili və Kommunikasiya Mərkəzinin (İİTKM) 2022-ci ildəki 

fəaliyyətinin yekunlarına dair mətbuat konfransı keçirilib. Mətbuat konfransında  
İİTKM-in icraçı direktoru Vüsal Qasımlı bildirib ki, İİTKM ölkədə yaradılmış strateji 
idarəetmə sisteminin tərkib hissəsi olaraq iqtisadi islahatların hazırlanması, qəbulu, həyata 
keçirilməsi, monitorinqi, qiymətləndirilməsi və kommunikasiyası sahələrində fəaliyyət 
göstərir.

İcraçı direktor bildirib ki, monito-
rinq və qiymətləndirmə İİTKM-in əsas 
fəaliyyət istiqamətlərindəndir. Mərkəz ha-
zırda “Azərbaycan Respublikasında qida 
təhlükəsizliyinin təmin edilməsinə dair 2019–
2025-ci illər üçün Dövlət Proqramı”, “2019–
2030-cu illər üçün Azərbaycan Respublikasının 
Məşğulluq Strategiyası” və “Yerin təkinin ge-
oloji öyrənilməsinə və mineral xammal baza-
sından səmərəli istifadəyə dair 2020-2024-cü 
illər üçün Dövlət Proqramı”nın monitorinq və 
qiymətləndirilməsini həyata keçirir. Eyni zaman-
da “Azərbaycan Respublikasının 2022–2026-cı 
illərdə sosial-iqtisadi inkişaf Strategiyası” və 
“Böyük Qayıdışa dair I Dövlət Proqramı”nın 
monitorinq və qiymətləndirməsini də Nazirlər 
Kabinetinin sifarişi əsasında İİTKM reallaşdırır. 

İcraçı direktor, həmçinin qeyd edib ki, İqtisa-
di İslahatların Təhlili və Kommunikasiya Mərkəzi 
tərəfindən strategiyaların, dövlət proqramları-
nın, tədbir və tapşırıqların icra vəziyyətinin mo-
nitorinq və qiymətləndirilməsi üzrə ümumilikdə 
78 monitorinq və qiymətləndirmə hesabatı ha-
zırlanıb.

V.Qasımlının sözlərinə görə, biznes mü-
hiti və beynəlxalq reytinqlərin yaxşılaşdırıl-
ması istiqamətində İİTKM yaxından iştirak 
edir. Təkcə 2022-ci ildə İİTKM-in operatoru 
olduğu Azranking.az platformasında Biznes 
Mühiti və Beynəlxalq Reytinqlər üzrə Komis-
siyanın 23 işçi qrupunun 77 görüşü keçirilib. 
İşçi qruplar Dünya Bankı Qrupunun “Əlverişli 

Biznes Mühiti” layihəsinin indikatorları üzrə 
təkmilləşdirmənin həyata keçirilməsi üçün 15 
yol xəritəsi qəbul edib. Azranking.az platforma-
sının fəaliyyəti ictimai iştirakçılıq, açıq hökumət 
və yaxşı idarəetmə prinsiplərinə əsaslanır. 

İcraçı direktorun sözlərinə görə İİTKM-in 
nəzdində fəaliyyət göstərən www.azexport.az,  
www.enterpriseazerbaijan.com portalları, 
Rəqəmsal Ticarət Qovşağı, “Bir Pəncərə” İx-
raca Dəstək Mərkəzi ölkəmizdə sahibkarların 
ixrac prosesləri haqqında maarifləndirilməsi, 
ixrac obyekti olan müxtəlif əmtəələrə dair ser-
tifikatların verilməsi, startapların dəstəklənməsi 
və s. kimi işləri həyata keçirir. Belə ki, 2022-ci 
ildə azexport.az portalına 469,9 milyon ABŞ 
dolları dəyərində ixrac sifarişləri daxil olub. 
www.enterpriseazerbaijan.com portalında möv-
cud layihə sayı 144-dür. Ötən il Portalın yeni 
İnkubasiya və Akselerasiya Akvariumu, eləcə 
də “Startup School”u yaradılıb. “Bir Pəncərə” 
İxraca Dəstək Mərkəzi 2022-ci ildə ümumilikdə 
269,7 milyon ABŞ dolları məbləğində ixrac 
həyata keçirib. Ötən il ərzində “Bir Pəncərə” 
İDM-nin ixrac həyata keçirdiyi 5 ölkə İsveçrə, 
Rusiya, Gürcüstan, Türkiyə və Qazaxıstan-
dır. Mərkəzin ixracını  həyata keçirdiyi 5 əsas 
məhsul isə qiymətli metallar, pambıq mahlıcı, 
süd məhsulları, meyvə şirələri və akvakultur 
üsulu ilə yetişdirilmiş nərəcinsli balıqların kürü-
südür. 

V.BİNYƏTOĞLU, “Xalq qəzeti”

Qarabağda yeni prosesin başlanğıcı
Azərbaycanlı ekofəalların Laçın-Xankəndi yolunda təşkil etdikləri etiraz aksiyası 38 

gündür davam edir. Həmişə olduğu kimi, Rusiya sülhməramlı kontingentinin təminat-
təchizat, Beynəlxalq Qızıl Xaç Komitəsinin avtomobillərinin və Ermənistana ağır xəstələri 
aparan təcili tibbi yardım maşınlarının aksiya ərazisindən keçidi sərbəstdir. Dünyanın 
əksər media orqanları ekofəalların etiraz aksiyasını müsbət qiymətləndirir, fəalların haqlı 
tələblərinin yerinə yetirilməsi istiqamətində müxtəlif məzmunlu yazılar dərc edirlər. 

Yazılarda qeyd olunur ki, dekabrın 12-
də ekofəallar Rusiya sülhməramlılarının 
azərbaycanlı mütəxəssisləri həmin ərazidə 
yerləşən və Ermənistan tərəfindən qanunsuz 
istismar edilən mədənlərə çatdıra bilməməsi 
səbəbindən Şuşa şəhərinin ərazisindən 
keçən Laçın-Xankəndi yolunda dinc aksiya-
ya başlayıblar. Aksiya təkcə Azərbaycanın 
təbii sərvətlərinin talan edilməsinə qarşı deyil, 
həm də ətraf mühitə zərər vurulmasına qarşı 
yönəlib. Çünki yataqların qanunsuz istismarı 
ekoloji təhlükəsizlik qaydaları nəzərə alınma-
dan həyata keçirilib.

Məqalələrdə qeyd olunur ki, fəallar 
Xankəndidən təxminən on kilometr aralı-
da, Şuşa şəhəri yaxınlığından keçən yolun 
bir hissəsində düşərgə salıblar. Ekofəallar 
Azərbaycan, rus və ingilis dillərində tələblər 
səsləndirir, şüarlar, transparantlar qaldırırlar. 

Dünyanın bəzi ermənipərəst mətbuat orqan-
larında aksiyani siyasiləşdirən və kontekstdən 
çıxarılmış yazılara da rast gəlirik. Ötən 
günlərdə Azərbaycan Mətbuat Şurası bəyanat 
yayaraq, dünya KİV-nin Laçın–Xankəndi yo-
lundakı aksiyanı obyektiv işıqlandırmasını 
tələb edib: “Bilərəkdən, yaxud bilməyərəkdən 
manipulyasiyaya yol verənlər dünyanın və 
Avropanın ictimai rəyində çəkiyə malik oldu-
ğunu, fikir plüralizmini rəhbər tutduğunu, yara-
dıcılıqlarının bəşəri dəyərlərə xidmət amalına 
söykəndiyini bəyan edən media vasitələridir. 
Onların məqalələri, faktiki olaraq, bir-birinin 
təkrarıdır. Eyni məzmun, eyni qərəzli iddialar, 
hətta, bəzi hallarda cümlələr belə eynidir. Hal-
buki, obyektiv media R.Vardanyanın kimliyini 
araşdırmalı, onun böyük məbləğdə pul maxi-
nasiyaları həyata keçirdiyini, kriminalla yaxın 
olduğunu bildirməli, belə bir şəxsin qanunsuz 
və cinayət xarakterli fəaliyyət həyata keçirdiyi-
ni diqqətə çatdırmalıydı. Bu, bəşəri dəyərlərə 
xidmət nümunəsi olardı”.

Beynəlxalq ekologiya hüququ sahəsində 

ixtisaslaşan hüquq üzrə elmlər doktoru Tur-
qay Hüseynov “Xalq qəzeti”nə açıqlamasın-
da bildirdi ki, hüquqi baxımdan Azərbaycan 
vətəndaşlarının ətraf mühit barəsində məlumat 
toplamaq və sərbəst toplaşmaq azadlığı var. 
T.Hüseynov əlavə etdi:  “Vətəndaşlarımız onlara 
beynəlxalq hüquq və ölkəmizin Konstitusiyası-
nın verdiyi hüquq və azadlıqlardan istifadə edir. 
Bu, kimlərinsə hüquqlarını məhdudlaşdırmaq 
kimi əsla şərh edilə bilməz. Ekologiya və Təbii 
Sərvətlər Nazirliyi (ETSN) bir sıra dövlət orqan-
larımızla birlikdə həmin ərazilərdə monitorinq 
aparmaq istəsələr də, buna separatçı qüvvələr 
imkan vermədilər. ETSN ekologiyamızla bağlı 
birbaşa cavabdeh qurumdur. Məsələ odur ki, 
separatçı qüvvələr ekoloji monitorinq aparma-
ğa mane oldular. Bu isə beynəlxalq hüquqa zid-
dir. Dövlət mütəxəssislərimizin öz ərazilərimizə 
buraxılmaması, monitorinqin baş tutmaması, 
nəticədə, vətəndaşlarımızı hiddətləndirdi və 
onlar aksiya keçirməyi qərara aldılar. 

Hüquqşünas əlavə etdi ki, ərazilərimizdə 
başqa ölkələrin təmsilçiləri o halda mədən-
hasilat işləri ilə məşğul ola bilərlər ki, 
Azərbaycan dövləti bu fəaliyyətə razılıq versin. 
Faktiki bunların heç biri olmadığı üçün “Qızılbu-
laq”, “Dəmirli” yataqlarında görülən işlər qanun-
suzdur. Qarabağ və ətraf ərazilər beynəlxalq 
hüquqla Azərbaycanın əraziləri kimi tanınır. 

T. Hüseynov dedi ki, aksiya yeni bir prose-
sin başlanğıcıdır: “Orada yaşayan yerli əhali 
də yaxşı anlayır ki, həmin yerlər Azərbaycanın 
suveren torpağıdır. Bu baxımdan biz inteqrasi-
ya proseslərinə başlamalıyıq. Azərbaycanda 
yaşayan erməni əhali mövcud şəraitdə 
ölkəmizin vətəndaşlığını qəbul edib 
birgəyaşayış barəsində düşünməlidir. Son-
ra gec ola bilər”. 

Rizvan FİKRƏTOĞLU,   
“Xalq qəzeti”

